Монгол Улсын Их Хурлын Аюулгүй байдал, гадаад бодлогын байнгын хорооны 2001 оны 11 дүгээр сарын 6-ны өдрийн хуралдааныг 14 цаг 25 минутад Улсын Их Хурлын гишүүн Г.Төртогтох нээж, гишүүдийн ирц, хэлэлцэх асуудлыг танилцуулав.


Ирвэл зохих 20 гишүүнээс 11 гишүүн ирж, 55 хувийн ирцтэй байв.


Чөлөөтэй: Д.Лүндээжанцан, Б.Шаравсамбуу, П.Нямдаваа, Ц.Нямдорж, С.Оюун, С.Төмөр-Очир, У.Хүрэлсүх
Өвчтэй: Д.Базарсад, Ш.Гунгаадорж


Нэг.Монгол Улс, Олон улсын хөгжлийн ассоциацийн хооронд байгуулсан Эрчим хүчний төслийн зээлийн гэрээг соёрхон батлах тухай хуулийн төсөл

Хэлэлцэж буй асуудлаар Санхүү, эдийн засгийн яамны Төрийн нарийн бичгийн дарга Н.Түмэндэмбэрэл, тус яамны ЭЗХАУЗГ-ын мэргэжилтэн П.Батбаяр, Эрчим хүчний удирдах газрын дарга Т.Энхтайван, төслийн удирдагч З.Шагдар, төслийн инженер Ю.Зориг, Дэд бүтцийн яамны ТЭХБЗГ-ын мэргэжилтэн Ариунбат, Улсын Их Хурлын Тамгын газрын Байнгын хорооны референт М.Элбэгдорж, зохион байгуулагч Д.Цэцэгмаа нар байлцлаа.


Уг асуудлын талаар Санхүү, эдийн засгийн төрийн нарийн бичгийн дарга Н.Түмэндэмбэрэл мэдээлэл хийв.


Хэлэлцэж буй асуудалтай холбогдуулан Улсын Их Хурлын гишүүн Р.Амарсайхан, Х.Жекей, Р.Гаваа нарын асуусан асуултад ажлын хэсгээс Т.Энхтайван, Ю.Зориг, З.Шагдар нар нэмэлт, тайлбар өглөө.

 
Уг асуудлын талаар Улсын Их Хурлын гишүүн Х.Жекей, Р.Амарсайхан нар санал хэлэв.

Г.Төртогтох: -Монгол Улс, Олон улсын хөгжлийн ассоциацийн хооронд байгуулсан Эрчим хүчний төслийн зээлийн гэрээг соёрхон батлуулахаар Улсын Их Хурлын чуулганы хуралдаанд оруулах нь зүйтэй.

-100 хувийн саналаар хэлэлцүүлэхээр тогтлоо.


Уг асуудлыг 15 цаг 08 минутад хэлэлцэж дууслаа.


Өнөөдрийн хуралдаан 15.10 минутад өндөрлөв.

ТАНИЛЦСАН:


АЮУЛГҮЙ БАЙДАЛ, ГАДААД

БОДЛОГЫН БАЙНГЫН ХОРООНЫ

14.25-15.10


Г.Төртогтох: -Өнөөдрийн хуралдааны ирц 55 хувьтай байна. Өнөөдрийн хурлаар хэлэлцэх асуудал байнгын хорооны дарга гадаадад явж байгаа учраас энэ удаагийн хурлыг хийлгээрэй гэсэн үүргийн дагуу хийлгэж байгаа юм. 


Тэгэхээр өнөөдрийн хуралдаанаар хэлэлцэх ганцхан асуудал байгаа юм байна. Энэ нь Эрчим хүчний төсөл, хөгжлийн зээлийн гэрээг соёрхон батлуулах талаар Улсын Их Хуралд оруулж соёрхон батлуулах асуудлыг хэлэлцэх юм. Энд ирсэн улсууд Санхүү, эдийн засгийн яамны төрийн нарийн бичгийн дарга Д.Түмэндэмбэрэл, тус яамны мэргэжилтэн П.Батбаяр, ЭХУГ-ын дарга Т.Энхтайван, Төслийн удирдагч З.Шагдар, ДБЯ-ны ТЭХБЗГ-ын мэргэжилтэн Ариунбат, ЭХУГ-ын төслийн инженер Ю.Зориг нар ирсэн байна.


Хэлэлцэх асуудлаар өөр саналтай гишүүн байна уу. Танилцуулгыг Санхүү, эдийн засгийн яамны төрийн нарийн бичгийн дарга Д.Түмэндэмбэрэл танилцуулна.


Д.Түмэндэмбэрэл: - Их Хурлын эрхэм гишүүдийн өдрийн амгаланг айлтгая. Дэлхий банкны зээлийн хөрөнгөөр хуваарилах сүлжээний алдагдал бууруулах, найдвартай ажиллагааг сайжруулах, борлуулалтын орлого цуглуулалтыг сайжруулах төслийг Монгол Улсын Засгийн газар хэрэгжүүлэхээр хөөцөлдөж байгаа юм. Энэ ажил 1996 оны үеэс эхэлсэн, судалгаа нь хийгдсэн гэхдээ 1999 оны 11 дүгээр сард зогссон ийм байгаа юм. Манай шинэ Засгийн газар байгуулагдаад энэ зээлийг авъя гэдэг асуудлыг тавьсан энэ дагуу 2001 оны З дугаар сарын 9-нд Вашингтон хотноо зээлийн хэлэлцээрийг үзэглээд 5 дугаар сарын 2-нд Дэлхийн банкны захирлуудын зөвлөл хуралдаад энэ зээлийг Монголд өгье гэж тохирсон байгаа юм. Ингээд 6 дугаар сарын 11-нд Засгийн газрын хуралдаанаар дэмжигдсэн. 8 дугаар сарын 2-нд холбогдох байнгын хороодоор орж дэмжигдээд Улаан сайд зээлийн гэрээнд гарын үсэг зурсан байгаа.


10 дугаар сарын 24-нд соёрхон батлуулахаар Засгийн газарт хэлэлцүүлж дэмжигдсэн ийм зээлийн хэлэлцээр.


Энэ зээлийн хэлэлцээрээр бид яах юм бэ гэхээр зэрэг Дэлхийн банкнаас нийтдээ 30 сая ам.долларын зээлийг авах юм байна. Зээлийн хүү жилийн 0.75 хувь, эхний 10 жилд зээлийн үндсэн төлбөрөөс чөлөөлөгдөнө, 40 жилийн хугацаатай зээл. Юунд зарцуулагдах вэ гэхээр зэрэг 18.2 сая ам.доллар нь Улаанбаатар хотын цахилгаан шугам сүлжээний газарт ногдож байгаа. 9.7 сая ам.доллар нь аймгуудын цахилгаан шугам сүлжээнд дайчлагдана гэсэн тооцоо байгаа. Монголын тал 6.2 сая ам.доллар гаргах юм байна лээ. Төслийн гол зорилго Улаанбаатар, Чойбалсан, Баруун-Урт, Даланзадгад, Улиастай, Баянхонгор, Алтай хотуудын хуваарилах сүлжээний алдагдлыг бууруулж борлуулалтын орлого цуглуулалтыг сайжруулах ийм зорилготой энэ төслийг бид амжилттай хэрэгжүүлж чадах юм бол жилд дунджаар 4 сая ам.долларын ашигтай ажиллах ийм үндэслэл байгаа юм. 

Энэ зээлийн хэлэлцээрийг байгуулах, төслийг боловсруулах ажилд оролцсон ажлын хэсгийн нөхдүүд байж байгаа түрүүн Төртогтох дарга танилцуулсан. Дэд бүтцийн яамны эрчим хүчний асуудал хариуцсан мэргэжилтэн байна, цаана нь Зориг Эрчим хүчний удирдах мэргэжилтэн улсууд байна. Улаан сайд орох ёстой байсан Нидерландын Вант Улсын Элчин сайдыг хүлээн авч уулзаж байгаа ингээд хүрч ирнэ гэж мэдэгдсэн.

Гишүүдийн асуултад хариулахад бэлэн байна.

Г.Төртогтох: -Асуулт асуух гишүүд асуултаа асууя.

Х.Амарсайхан: -Хоёр асуулт байна. Өмнө тус байнгын хорооноос гарын үсэг зурах эрхийг олгохдоо добро өгөхдөө байнгын хорооны хурал дээр нэлээн зүйлүүд яригдаж байсан. Гэрээ хэлэлцээрийг үзэглээд батламжилж соёрхох тэр үед тодорхой тохиролцоонд хүрч зарим зүйл ангиуд дээр өөрчлөлт хийх, залруулж, засах ийм юмнууд байна гэж ярьж байсан. Энэ чиглэлээр ямархуу алхмууд хийж одоогийн төслөөр орж ирж байна вэ.

Хоёрдугаарт, төсөв хэлэлцэж байгаатай холбогдуулаад Чойбалсан, Өмнөговийн дулааны цахилгаан станцуудын өр төлбөрийн асуудал өмнөх алдагдлын асуудал ярьж байгаа төсвөөс гаргуулах энэ төсөл хэрэгжсэнээр энэ алдагдал ямар түвшинд яаж буурах вэ, тийм арилжааны нөхцөлөөр ашигтай ажиллах ийм боломж бүрдвэл хэдий хугацаанд бүрдэх вэ.

Т.Энхтайван /Эрчим хүчний удирдах газар/: -Та бүхэнд өдрийн мэнд хүргэе. Энэ түрүүн Засгийн газрын үед 1996 оноос тооцоо судалгаа нь хийгдсэн ийм төслийн ажил байгаа. Энэ төслийг зогсоогоод шинэ Засгийн газар байгуулагдсанаас хойш энийг дахин сэргээсэн гэдгийг хэлсэн. Энэ гэрээ хэлцлийг хийх үед өртгийг багасгах, ялангуяа зөвлөх компаний зардлыг бууруулах тал дээр нэлээн амжилттай ажилласан, ихэнх нь санаачилгатай ажилласан. Энэ зээлийн гэрээний төсөл дээр үзэглэх асуудал дээр Санхүү, эдийн засгийн сайд Улаан, Дэд бүтцийн яамны Эрчим хүчний газрын дарга Сүхбаатар, миний бие гурав очиж энэ зээлийн гэрээний төсөл дээр ажилласан. Энэ зээлийн гэрээний төсөл дээр ажиллах гол бидний өөрчлөлт оруулсан асуудал бол зөвлөх компаний зардлыг 1.2 хувь орчмоор бууруулсан энэ нь дунджаар 1.5 сая ам.долларын хэмжээний зардлыг бууруулсан. Энэ бууруулах зардлаа бид бүхэн нэгэнт захирлуудын зөвлөлгөөнөөр хэлэлцсэн байсан учраас бусад ажил гэдэг тэр бүлэг дээр тавьсан.

Энэ ажлынхаа хүрээнд ч гэсэн эхний ээлжинд Улаанбаатар хотын шугам сүлжээн дээр хэрэгжиж байгаа төсөлтэй холбогдуулж 6 аймаг орно. Сүүлийн 12 аймгийг бид эхний төслийг үр дүнтэй харьцуулж хэрэгжүүлнэ гэсэн ийм байдлаар үлдээсэн байгаа.

Хоёр дахь асуултад хариулахад ер нь энэ төслийг хэрэгжүүлснээр ямар үр өгөөж өгөх вэ гэдэг гол асуулт байна гэж ойлголоо. Тэгэхээр эрчим хүчний өр авлага өнөөгийн байдлын талаар олон удаа ярилцаж ялангуяа шинээр байгуулагдсан Засгийн газар, Улсын Их Хуралд эрчим хүчний удирдах газар, Дэд бүтцийн яам, мөн Санхүү, эдийн засгийн яамтай хамтарч олон асуудал оруулсан. Энэ бүгдээс олон асуудлыг нааштайгаар шийдэж өгсөн. Ерөнхийдөө би багцлаад хэлье гэж бодож байна.

Өнгөрсөн 2000 оны 12 дугаар сард Эрчим хүчний үнийг чөлөөлснөөр үндсэндээ эрчим хүчний орлого 17 тэрбум төгрөгөөр нэмэгдэж байгаа. Мөн өнгөрсөн жил, энэ жил үндсэндээ Засгийн газраас эрчим хүчний салбарын хэмжээнд үүссэн хуучны өр ялангуяа татварын газарт төлөх өрийг чөлөөлөөд 8 тэрбум төгрөгний асуудлыг шийдэж өгсөн. Мөн сүүлийн З, 4 жил хуримтлагдсан төсвийн байгууллагууд, ялангуяа нийслэл Улаанбаатар хотын 2.З тэрбум төгрөгийн өрийг барагдуулж өгсөн байгаа. Энэ дээр улсын төсвөөс Засгийн газрын шийдвэрээр Эрчим хүчний удирдах газраас хөндлөн татаас олгож байсан татаасуудыг болиулсан. Энэ дээр ялангуяа дизельтэй аймгуудад сүүлийн З жилд 15.3 тэрбум төгрөгний татаас олгосон байгаа. Энэ татаас жилдээ 2002 оны дүнгээр 7 тэрбум орчим төгрөг гарахаар байгаа энийг улсын төсвөөс өгч байгаа. Мөн цаашилбал дизельтэй аймгуудаас гадна үйл ажиллагааныхаа зардлыг эрчим хүчний удирдах газраас санхүүждэг байсан хэд хэдэн аймаг бий энэ дээр Дорнод, Баруун бүсийн эрчим хүчний систем, Налайхын дулааны станц, Даланзадгадын дулааны станц гээд үндсэндээ жилийн татаасын хэмжээ 2.3 тэрбум орчим төгрөг байдаг юм.

Эдгээрийг улсын төсвөөс олгохоор болж байгаа юм. Дээр нь Эрчим хүчний удирдах газар, яамтайгаа нийлж байж түрүүчийн Засгийн газрын үед хэрэгжүүлж байсан Эрдэнэтийн уулын баяжуулах үйлдвэрт өгч байсан 1 квт цаг эрчим хүчний үнийг дунджаар 25 хувь бууруулсан байсан шийдвэрийг хоёр үе шаттайгаар цуцалсан. Эдгээр бүгдийн үр дүнд эрчим хүчний салбарын нийт үйлдвэрүүдийн ачаалал үндсэндээ 30-аад тэрбум төгрөгөөр хөнгөрч байгаа юм. Энэ тоог хэлэхэд үнэхээр том тоо гэхдээ хуримтлагдсан өр авлага маань энэнээс том тоо байдаг юм. Ялангуяа эрчим хүчний салбарын хэмжээнд урт хугацааны зээлийн өр 94 орчим тэрбум төгрөг байгаа. Энэ дотор зөвхөн гадаадын зээл тусламжаар хэрэгжүүлж байгаа дамжуулан зээлдэх гэрээний хүү байж байна 2001 оноос эхлээд төлбөр нь эхэлсэн байх ёстой зээлийн хүү 16 тэрбум төгрөг байж байгаа.

Богино хугацаат зээлийн хүү бол өнөөдрийн байдлаар 11 дүгээр сарын 1-ний байдлаар З7 тэрбум байна. Эрхэм гишүүд ноднигийн мөн үетэй харьцуулахад ямар байгаа бол гэж сонирхож байгаа байх. Ноднингийн 10 дугаар сарын 1-ний байдлаар богино хугацаат өр төлбөр 42 тэрбум байсан энэ жил З7 тэрбум болж байгаа нь үндсэндээ 5 тэрбумаар багасаж байгаа юм. Эрчим хүчний нийт авлага өнгөрсөн оны мөн үед 24 тэрбум төгрөг байсан энэ жилийн 11 дүгээр сарын 1-ний байдлаар бид нар 28 тэрбум төгрөгний авлагатай байна энэ авлага ихсэж байгаа нь санхүүгийн талаасаа харахад муу үзүүлэлт юм шиг боловч эдийн засгийн талаасаа аваад үзэхэд эерэг үзүүлэлт гэж үзэж байгаа юм бидний өгч чадахгүй байгаа нийт өглөгийн эх үүсвэр цаанаа бий болж байгаа энэ нь эрчим хүчний үнэ төлдөг цаг, улирлын байдалтай холбоотой ийм үзүүлэлтүүд гарч байгаа юм.

Тэгэхээр хамгийн бидний хүндрээд байгаа гол юм юундаа байна вэ гэхээр зэрэг үндсэндээ эрчим хүчний үндсэн үйлдвэрлэл эрхэлдэг үйлдвэрүүдийн маань техник, технологийн байдал үндсэндээ сайжирсан. Энэ дээр Азийн хөгжлийн банк, Японы Засгийн газрын зээл тусламж, Германы Засгийн газар, мөн банкнуудын зээл тусламж, ТЭЦ-Ш, Дархан ТЭЦ, Дорнод, ТЭЦ-4 үндсэндээ техник технологийн хувьд шинэчлэгдсэн энэ үндсэндээ найдвартай ажиллаж болохоор байгаа. Бид Монголын эрчим хүчний хэрэглээг аваад үзэхэд энэ бүх хуваарилагдсан хүчин чадлынхаа 48 хувийг ашиглаж байгаа юм үндсэндээ цаад талд нь 52 хувийг ашиглаж чадахгүй байна гэсэн үг.

Одоо бид нарт тулгамдаад байгаа үндсэн асуудал нь юу вэ гэхээр зэрэг түгээх сүлжээ, ялангуяа түгээх сүлжээний алдагдлыг бууруулах, эцсийн эцэст түгээсэн хойноо хэрэглэгчдэд өгсөн эрчим хүчээ үнэн зөв өгч тооцох, түгээсэн эрчим хүчнийхээ үнэ төлбөрийг борлуулалтын орлогыг олж авах асуудал үнэхээр тулгамдсан асуудал болж байгаа юм. Тэгэхээр энэ борлуулалтын орлогыг олж авч чадахгүй байгаа асуудал бол хэд хэдэн учир шалтгаан байна. Нэгдүгээрт, олон жилийн туршид задгай системээр яваад ирсэн систем маань нийгмийн шилжилтийн үед нийгэм ядуурч, хүмүүсийн амьжиргааны түвшин ядуурсантай хлобогдуулж төлбөрийн чадвар байхгүйтэй нь нэг хэсэг холбогдож байгаа. Хоёр дахь хүчин зүйл нь үндсэндээ бидний түрүүчийн техник, технологи маань орчин үеийн шаардлагад нийцэхгүй болчихож байгаа юм. Өнөөдөр техникийн хувьд хулгайд алдахгүйгээр эзэнд нь хүргэж өгөх, энийг буцааж тооцох техникийн боломж байхгүй. Энэ асуудал.

Гуравдугаарт, эрх зүйн хувьд эрх зүйн актууд энэ шаардлагыг хангаж чадахгүй байна гэж хэлэхээр байна. Энэ юутай холбоотой вэ гэхээр зэрэг өнөөдөр магадгүй дэлгүүрээс юм уу, автобусанд ч юм уу хүний карман суйлаад 500 төгрөг, 5000 төгрөг хулгайлсан хүн өнөөдөр хариуцлага хүлээдэг байхад өнөөдөр цахилгаан эрчим хүчийг 5 сая төгрөг хүртэл аж ахуйн нэгж байгууллагууд хулгайлж байгаа энэ бол нууц биш юм. Энд хүлээлгэдэг эрүүгийн хариуцлага ч юм уу, иргэний талаасаа хууль эрх зүйн актууд шаардлага хангахгүй байгаа юмаа гэж үзэж байгаа юм.

Энэ үүднээс бид нар Дэлхийн банкны зээлийн хөрөнгөөр хуваарилах сүлжээний алдагдлыг бууруулах гэж байгаа юм. Найдвартай ажиллагааг сайжруулах, борлуулалтын орлогыг цуглуулалтыг сайжруулах төсөл гэдэг нэртэй энэ төслийг хэрэгжүүлэх юм. Энэ төслийг хэрэгжүүлснээр Улаанбаатарын шугам сүлжээнд бид нарын урьдчилсан тооцоолсноор нэг жилийн хугацаанд 4 орчим тэрбум төгрөгийн ашигтай гарна гэсэн тооцоо гарч байгаа. Тэгэхээр үнэ нэмээд бүх асуудлыг шийдэж болохгүй юмаа гэдгийг өнөөдрийн бий болсон түвшин харуулж байгаа. Би түрүүн хэлсэн өнгөрсөн оны мөн үед эрчим хүчний удирдах газар нийт авлага 20 тэрбум байсан бол 28 тэрбум боллоо. Үүний зөвхөн томоохон үндсэн түгээгч болох Улаанбаатарын цахилгаан шугам сүлжээ энэ жил борлуулалтынхаа орлогод 6.8 орчим тэрбум төгрөгийг авч чадахгүй байгаа юм. Үүний үндсэн дээр 70, 80 хувь нь гэр ахуйн давхар хэрэглэгч буюу гэр хорооллын хэрэглэгчид байгаа юм. Энэ дээр авах шалтгаан нь техникийн хувьд ямар ямар асуудлыг шийдэх гэж байгаа вэ гэхээр зэрэг бид нар хэрэглэгчдийг тоолуур, хэрэглэгчийн өмч байсан бол энэ тоолуур түгээгчийн өмчид шилжинэ гэж байгаа юм. Түгээгчийн өмчид тоолуур шилжсэнээр энд тавих хяналт өөр болно. 

Хоёрдугаарт, энэ тоолууруудыг тухайн хэрэглэгчид буюу айл өрхүүдэд багц багцаар нь дөрвөөр нь, таваар нь тусгай байр шийдэндээ байрлуулна.

Гуравдугаарт, бид хэрэглэгчдээр өгч байгаа шугам дуртай дурын хэрэглэгч хоёр утас тохоод авчихдаг энэ боломжийг байхгүй болгож байгаа энэ хооронд хөндийрүүлэгчтэй кабельтай шугамаар холбоно. 

Дөрөвдүгээрт, бид нар урьдчилсан төлбөрийн карт хэрэглэнэ гэж байгаа тарифтай хэрэглэнэ гэж байгаа тарифын хэрэглэгч эрчим хүчний зохицуулалтыг хийхэд гол үүрэг гүйцэтгэх ёстой. Энийг та нөхдүүд нэлээн ойлгож байгаа байх манай эрчим хүчний салбарын гол проблем асуудал бол ингээд дотоодынхоо хүчин чадлыг ашиглаж чаддаггүй, тэгсэн хэрнээ ОХУ-аас эрчим хүч импортолдог, тэгсэн хэрнээ шөнөдөө өдий хэмжээний эрчим хүчийг үнэгүй өгдөг энэ асуудал маань гол нь энийг баланслахад зарцуулагдах ёстой өнөөдрийн эрчим хүчний салбарт үйлчилж байгаа эрх зүйн шийдвэрийн дагуу шөнийн бага ачааллын үед хэрэглэсэн цахилгаан эрчим хүчний үнэ өдрийн цагт хэрэглэсэн эрчим хүчний үнээс 10 дахин бага ийм тариф үйлчилж байгаа. Ийм ажлуудыг хийхээр төлөвлөж байгаа тэгээд тодорхой асуудлуудыг манай нэгжийн нөхдүүд тодруулж хэлэх байхаа гэж бодож байна.

Р.Амарсайхан: -Дорнодын болоод Өмнөговийн цахилгаан станцын алдагдал ямархуу хэмжээнд буурах юм бэ.

Ю.Зориг /ЭХУГ-ын инженер/: -Дорнодын хувьд 2 арга хэмжээ авч хэрэгжүүлж байгаа нэг нь цахилгаан шугам сүлжээнд нь, нөгөөдөх нь дулааны шугам сүлжээнд хоёуланд нь тийм ажил хийгдэнэ. Дорнодын цахилгаан шугам сүлжээний үр ашиг жилийн 400 мянган доллар гэж байгаа юм. Дулааны хувьд нарийн тооцоо гараагүй байгаа энэ дээр бид нар зөвлөгөө авч ажиллуулна. Эхний сонголтуудаа хийсэн байгаа энэ дээр зөвлөхүүд ажиллахдаа зарим нэг нарийн ширийн тодотгол хийх учраас энэ дээр дулааны үед үйлчилгээний тооцоо хийгээгүй байгаа. Бусад аймгуудын хувьд Улаанбаатарын цахилгаан түгээх сүлжээ, Чойбалсан хотын цахилгаан түгээх сүлжээг харьцуулахад үр ашиг нэлээн харьцангуй дор байж байгаа юу вэ гэхээр зэрэг хэрэглэгч багатай, гарч байгаа зардал нэлээн өндөр учраас өгөөж харьцангуй бага доод тал нь 50, дээд тал нь 150 мянган долларын хавьцаа байгаа. Өмнөговийн хувьд нарийн тооцоо авчирсангүй л дээ. Чойбалсангийн хувьд сайн мэдэж байна.  Энийг жилийн үр ашиг гэж тооцож байгаа юм төсөл хэрэгжиж дууссанаас гэсэн үг. Тэгэхээр зэрэг аймгуудын хувьд бид нар 2002 онд эхлээд 2003 онд дуусна гэж үзэж байгаа хоёр жилийн дотор харьцангуй бага объемтой сүлжээнүүд байгаа тийм учраас хоёр жилийн дотор хийнэ. Энэ бол цаад талын хугацаа. Улаанбаатарын түгээх сүлжээ бид нар З жилийн дотор үзэж байгаа.

Х.Жекей: -Баярлалаа. Танилцуулган дээр орсон байна л даа магадлашгүй ажлын зардал эрчим хүчний зохицуулах газрын ажиллагаанд дэмжлэг үзүүлэх зорилготой. Магадлашгүй ажлын зардал гэж чухам юуг ярьж байгаа юм бэ хэрвээ нарийн тооцогдохоор байсан бол хичнээн зардал энд орж байгаа юм бэ эрчим хүчний зохицуулах газрын ажиллагаанд дэмжлэг үзүүлэх зардал гэдэг чинь энэ төсөл дотор багтаад явж байгаа байх л даа энд бичснээр тийм байх шиг байна тэр хоёрыг ангилаад үзэхээр хичнээн хувь нь энд зарцуулагдаж байгаа юм бэ. 

Хоёрдугаарт, 6.2 сая ам.долларын Монголын талын хөрөнгөөр гарах юм байна. Энэ эх үүсвэр хаанаас гарах вэ нарийн тооцсон юм байгаа юу, НӨТ, гаалийн татварыг оруулаагүй гэж байгаа юм. Бүх орж ирж байгаа зүйлүүдийн гааль, НӨТ татвар өчнөөн хэмжээний юм гарах ёстой юм бол эсвэл энийг гэрээ, энэ асуудал хэрэгжээд эхлэхээр дахин чөлөөлөх асуудал гарах уу, үгүй юу. Жилд 4 сая орчим ам.долларын цэвэр ашиг гарна гэж. Энэ чинь ашиг гарна гэж байна энэ цэвэр ашиг уу, хэмнэлт үү.

З.Шагдар: -Магадлашгүй ажлын зардал гэдэг нь бид нар тоног төхөөрөмжийг ийм ийм тоног төхөөрөмжийг тавьж суурилуулна гэж бодож байгаа. Олон улсын нээлттэй тендер зарлана тэгэхээр зэрэг тэр үнэ мэдээж хэрэг хөдөлгөөнтэй байна. Нэгдүгээрт. Бидний төлөвлөснөөс нөөц хөрөнгө мөнгө байх ёстой. Ингэж бодож тэрнийг үлдээсэн юм 930 мянган зээлдэх тусгай эрхтэй тэнцэх тийм хэмжээний хөрөнгө үлдэж байгаа юм.

Энд түрүүн манай Энхтайван даргын ярьсан зөвлөх үйлчилгээний хэмнэлтээр 14 хувь байсныг бууруулж 10 орчим хувь болгосон байнаа тэндээс гарсан хэмнэлтийг ийш нь оруулсан байгаа. Энэ бол ажиллагааны төсөл хэрэгжүүлэх явцад бид энийг өөр ажил үйлчилгээнд өөр нэмэгдэл ажилд шилжүүлэх, бас үнийн хөдөлгөөнөөс болж янз бүрийн өөрчлөлт гарвал тэрнийг хаах ийм байдлаар үлдээсэн гэж ойлгож байна. Энэ бол 30 саяын 1 сая гэдэг чинь З хувь орчим болж байна. Энэ бид 4 сая төгрөг хэмнэлт яаж гарах юм бэ гэж асуусан бид Улаанбаатарын хотын хувьд техникийн алдагдал, одоо бид нарын судалгаагаар 14 хувийн техникийн алдагдал байна гэж үзэж байгаа юм. Энэ бол одоо байгаа яах ч арга байхгүй илрэх ёстой тийм хэмжээ энийг техникийн арга хэмжээ орчин үеийн тоног төхөөрөмж нэвтрүүлснээр нэгдүгээрт.

Хоёрдугаарт, одоо байгаа энэ сүлжээг оновчтой техникийн шаардлагын дагуу зөв боловсноор шугамын трасыг хамгийн бага хэмнэлттэй бага алдагдалтай байхаар гаргаснаар ингэж өөрчилснөөр мөн түүнчлэн ачааллаа хуваарилж усны диаметрийг зохих хэмжээний тооцооны дагуу хийснээр техникийн алдагдлыг бид нар ерөнхийдөө Улаанбаатарын хэмжээнд төсөл нэвтрүүлсний эцэст 10 хувь болгоно гэж үзэж байгаа юм. Энэ их болгоомжтой тоо 14 хувиас 10 хувь болгоно. Одоо 14 байгаа, 10 хувь болгоно гэж үзэж байгаа 4 хувь нь бууна. Бидний зарим газрын туршилт хийж үзсэн Баянзүрх дүүрэгт энэ арга хэмжээг трансформатор дээр нэвтрүүлж үзэхэд техникин алдагдал бидний үзсэнээр 5 хувиас доош гарч байсан. Энэ бол тэр болгон тийм болгохгүй зарим шугамууд, зарим дэд станцыг тийм байдалд оруулж чадахгүй л дээ. Ерөнхийдөө болгоомжтой тооцоогоор үзэхэд ийм байгаа юм. Үүн дээр нэмээд бид нар техникийн бус алдагдал гэж нэрлээд байгаа хулгай байна л даа жишээлбэл бид нар 2000 оны мэдээгээр Улаанбаатарын шугам сүлжээ, цахилгаан станцуудаас 991 сая квт.цаг эрчим хүч аваад 650 орчим саяыг нь тараасан байгаа энэ хоёрын хоорондох зөрүү асар их байгаа юм. Энэний тал хувийг нь бид нар техникийн алдагдалд алдаж байна гэж үзээд үлдсэн хувийг нь зүй бусын техникийн бус алдагдал, хулгайд бид нар алдаж байна гэж үзвэл энэ хулгай алга болбол 7-8 млрд тэрбум төгрөгийн ашиг гарах бололцоотой гэхдээ энэ гэр хороололд зөвхөн төслийн арга хэмжээг нэвтрүүлэх юм. Орон сууцанд ч бас хулгай чөлөөтэй тэрэнд цөөн хэдэн хувь нь болох юм. Энэ бүгдийг ойролцоогоор ингэж тооцож үзээд 4 сая долларын ашиг гарах юм гэж үзэж байгаа. 

Гааль, худалдааны татвар энэ бид нарын тооцоонд гааль, худалдааны татвараас чөлөөлнө гэж үзээд байгаа. Энэ асуудал гарч байсан хэлэлцэх үед энэ дээр асуудал Их Хуралд оруулж энэнээс чөлөөлөх тухай ийм асуудал тавигдах байх гэж ойлгож байгаа юм. Бүх төслүүдийг бид нар ТЭЦ-1Ү Японы тусламжаар хийж байгаа, мөн гаалиас чөлөөлж асуудал тавьж энэ цахилгааны төсөл дээр ийм байдал үүсэх байх. Бас л гаалийн татвараас чөлөөлөх ийм хүсэлт тавьж асуудал шийдүүлэх байх гэж бодож байна.

Монголын талаас 6.2  сая долларын хөрөнгө Монголын тал гаргана гэсэн байгаа. Энэ зардлыг бид нар дотоодын бараа материал, энд тулгуур, модон тулгуурууд, төмөр бетон хөл энэ зүйлүүдийг дотоодоос нийлүүлэхэд энд зарна. Энэ бүх техник, шинэчлэлтийн ажил, дэд станц, шугам барих ажлыг дотоодын компаниудаар бид нар бариулах юм. Тендер зарлаад энэ ажил үйлчилгээ явуулахад зарцуулахаар төлөвлөж байгаа.

Х.Жекей:  -6.2 сая ам.долларын Монголын талын хүлээх үүрэг байна шүү дээ тэр мөнгө ямар эх үүсвэрээс гарах вэ гэж асуугаад байна. Тэр компани барих нь ойлгомжтой, тендер, янз бүрээр ярих байх яг хөрөнгийн эх үүсвэр нь тийм юмнаас гэдгийг асуугаад байгаа юм.

Хоёрдугаарт, урьдчилсан тооцоогоор төсөл хэрэгжүүлсний дараа 1 жилийн ашиг 4 сая ам.доллар болж байна гэж. Тэгэхээр би бодсон юм. 9 жилийн дараа өөрийнхөө өртгөө нөхөөд цаашаагаа ашигтай ажиллах тийм юм болох нь ээ гэж тэгвэл таны тайлбар чинь өөр маягаар яваад байна л даа тэгэхээр энэ дээр бичсэнээр тийм байх шиг байна. Өөрөөр хэлбэл 9 жилийг 7-өөр үржүүлэхээр З6, энэ авч байгаа чинь 30, 8 жил.

У.Уламбаяр: - Энэ зөвхөн Улаанбаатарт 18-ыг хэрэглэж байгаа тэрэндээ бусад нь аймаг, хотуудад байгаа.

Х.Жекей: - 6.2-ын эх үүсвэр чинь юу байх вэ. Яг гарцаагүй ийм хөрөнгөөр ингэж гарах юмаа гэж. Тийм юм бодсон юм байгаа юу, урьдчилан тооцсон, эсвэл тохирсон.

З.Шагдар: - Энийг улсын төсвөөс гаргах байх гэж бодож байна. Яагаад гэвэл 2002 онд хүсэлтээ тавьсан. Дэлхийн банк бид нарын тооцоогоор 12 сая долларын хөрөнгө оруулалт хийх юм. Тэгэхээр зэрэг Монголын тал тэрэнд дүйгээд 2.5 тэрбум төгрөг шаардлагатай. Бид нар яаманд өгсөн. 

Т.Энхтайван: -2001 оныход 130 сая төгрөг зээлийн гэрээ соёрхон батлагдаагүй байгаа учраас төлөгдөж эхлээгүй дээш байгаа л даа.

Х.Жекей: - Энэ жилийнхэд суусан. Хичнээн суусан бэ.

З.Шагдар: - Улаанбаатарын мөнгөн дээр 2.5 тэрбум төгрөг төсөвт суусан байж байгаа. Тэрнээс 2001 онд 130 саяыг яасан. Тэрнээс 2001 онд 130 саяыг яасан энэ жил хэрэгжүүлж эхэлье гээд Их Хурлаар соёрхон батлагдсаны дараа шууд хэрэгжүүлж эхэлье тэр мөнгийг дотооддоо хийгдэх техник зохион байгуулалтын зургийн даалгавруудыг хийх тэр мөнгө рүү хуваарилалт нь хийгдсэн байгаа бид нар  тендер зарлаад бэлэн болгочихоод байж байгаа л даа. 

Х.Жекей: - Гурав дахь асуудал нэг жилийн ашиг биш юм байна. Хэмнэлт юм байна. Хэмнэлтээрээ өөрөөр хэлбэл 8 жилийн дараа гэхэд өөрийнхөө өртгийг нөхөж болно гэж бодож болох уу. 

Ю.Зориг: -Улаанбаатар сүлжээний хувьд жишээн дээр ойлгуулахаар ярья. 4 сая доллар гэж үзье. Энэ үр ашиг гэдэг бол хоёр талтай юм байгаа. Энэ үр ашиг гэж бичигдэх ёстой. Тэгэхээр зэрэг энийг яагаад 4 сая доллар гарсан бэ гэхээр зэрэг 2 тал ярьж болж байгаа юм. 50, 50 хувиар гэж хэлье л дээ хялбарчлаад 2 сая доллар болохоор мөнгөн хэлбэрээр орж ирнэ. 2 сая доллар нь хуучин 2 сая долларын хэмжээний цахилгаан эрчим хүчийг урсгадаг байсан бол тэрийгээ алдахаа болино гэсэн утгатай. Үр ашиг гэж явах ёстой.


Г.Төртогтох: - Гаваа гишүүн асуултаа асууя.

Р.Гаваа: -Энэ танилцуулган дотор хэрэглэгчийн хэрэглэж байгаа цахилгааны техникийн бус алдагдлыг бууруулах ганц арга бичигдсэн байна тоолууржуулах тухай бичсэн байна. Гэтэл сая тайлбарын явцад яагаад ч юм урьдчилсан төлбөр хийх цахилгаан соронзон карт ашиглах тухай хэлэгдээд өнгөрлөө. Үнэхээр тийм байна уу, эсвэл 8 сард биднийг ярилцах үед ийм арга зам байдаг гэж яриад байснаас болоод өнөөдөр байнгын хороон дээр ийм асуудал гарч магадгүй гэж энийг батлуулахын тулд энэ үг хэлэгдэв үү. Нэгдүгээрт.

Хоёрдугаарт, үнэхээр энийг хэрэглэх гэж байгаа бол техникийн бус алдагдлын хэдэн хувийг цахилгаан соронзон карт хэрэглэх замаар шийдвэрлэх гэж байгаа юм бэ. Хэдэн хувийг тоолуураар шийдэх гэж байгаа юм бэ гэсэн ийм санаа. Энэний дээр түрүүн би ярьж байсан энэ хоёрын өртөг зардлын хувьд аль нь хямд тусаж байна вэ судалгаа хийж танилцуулна гэж ярьж байсан санагдаж байна. Энийг хэлж өгөхгүй юу.

Эрчим хүчний удирдах газрыг дэмжихийн тулд энэ зээл чинь явж байгаа гэж бодож байгаа. Байгууллагыг тэжээх гэж бид нар зээл авч байна шүү дээ энэ маань хэр зэрэг оновчтой асуудал вэ. Танилцуулганд тэгж бичээтэй байгаа шүү дээ. Эрчим хүчний удирдах газрыг дэмжихийн тулд зээлийн тодорхой хувь зарагдахаар заасан байгаа. Тэгэхээр зэрэг бид нар үнэн хэрэг дээрээ захиргааны зардлыг бууруулахгүй юм бол бидний цаашдаа шийдэх ажил маань энэ байхад цахилгааны зардлыг зээлээр нөхөөд яваад байна гэдэг маань хэр зэрэг оновчтой асуудал вэ гэсэн ийм хэдэн асуулт байна.

З.Шагдар: - Бид нар 2001 онд 10 мянган ширхэг урьдчилсан төлбөрт тоолуур авч нэвтрүүлэх тендер зарлаад тэрнийг нийлүүлэх компанийг тодруулаад байж байгаа. Энэ 10 мянган тоолуурыг бид нар Улаанбаатарт биш төвийн эрчим хүчний системийн харьяа Багануур, Дархан, Эрдэнэт хотуудын гэр ахуйн хэрэглэгчдэд тавихаар ингэж төлөвлөөд хуваарилалт хийгээд байж байгаа. Урьдчилсан төлбөрт тоолуур бол орчин үеийн тоолуур учраас механик тоолуурыг тэр тоолуурыг эргүүлээд хазайлгаад ч юм уу ингээд заалтыг удаашруулдаг ийм тал бий л дээ. Энэ электрон тоолуурыг тэгэх бололцоогүй нэгдүгээрт.

Хоёрдугаарт, урьдчилсан төлбөрт тоолуур гэдэг бол хэрэглэгч мөнгөө төлсөн хэмжээгээр цахилгаан хэрэглэнэ. Тэр мөнгө нь дуусвал …

Р.Гаваа: - Би энэ асуудлыг 8 сарын хурал дээр ярьж байсан шүү дээ. Гэтэл сая энэ дотор чинь орж ирээгүй байхгүй юу. Тоолуурын тухай асуудал биш болчихоод байна. 

З.Шагдар: - Урьдчилсан төлбөрт тоолуур энэ юунд ороогүй. Энэ бол тусдаа энэ төсөлд ороогүй.

Р.Гаваа: - Би энэ төсөлд орохгүй болохоор ямар учиртай байна вэ зарчмын хувьд бид нар зах зээлийн нөхцөлд үнэндээ бүтээгдэхүүнээ борлуулсан хойноо мөнгийг нь авах гэж хөөцөлдөх биш эхлээд мөнгийг нь авчихаад тэгээд оронд нь хангах тухай асуудал ярих л энэ зам руу явах юм гэж төсөөлөөд байгаа шүү дээ. Гэтэл одоогийн шийдэж байгаа шийдэл маань нөгөө талаар нь шийдээд байгаа юм биш үү. Энэ нь хэр зэрэг зөв бэ. Тэгээд цахилгаан соронзон карт буюу урьдчилсан төлбөрийн картуудыг ашиглах тухай асуудал маань энэ техникийн бус алдагдлыг бууруулахад хэдэн хувийг эзэлж байна гэж асууж байгаа юм.

Т.Энхтайван: -Цахим картыг хэрэглэх, үнэхээр энэ давуу гэдэг нь сөрөг нөлөөтэй гэдэг нь янз бүрийн шатанд яригдаж байгаа юм. Энийг дагаад картыг худалддаг, хуурамчаар үйлддэг, хяналтаас гардаг ийм практик олон улсын жишигт байгаа юм. Ялангуяа Монгол Улстай хөрш зэргэлдээ оршиж байгаа Хятад улсад энийг их хэмжээгээр туршсан. Энэ хэмжээний тоолууруудыг бүгдийг хурааж аваад ашиглахаа байсан, складанд хэвтэж байгаа энэ төрлийн бизнесээр Монголд тендерт оролцох гэсэн манай Монголын талын Хятадын компаниудтай хамтарч компаниуд нэлээн ихээр ажиглагдаж байгаа. Энэ бүгдийг ярьж байгаад ер нь энд ороод энийг хяналтгүй алдвал энийг Дэлхийн банкнаас зээлсэн 30 сая төгрөг бас үр ашгаа өгөхгүй нь ээ. Тийм учраас төлбөр хийдэг системийг компьютерийн системээр хийе гэж энэ чинь нарийн л даа. Айл өрхийн тулсан юугаар тусгай нэгдсэн мэдээллээр хангадаг, тусгай техник, тоног төхөөрөмжөөр компьютерээр цэнэглэдэг ингэдэг юмаа хийе гэдэг энэ хувилбарыг сонгож авсан юм.

Ер нь карттай болох уу, үгүй юу гэдэг энэ хувилбарыг сонгож авсан юм. Энэ чинь нарийн л даа энэ айл өрхийн тулсан юугаар тусгай нэгдсэн мэдээллээр хангадаг, тусгай техник, тоног төхөөрөмж, компьютерээр цэнэглэдэг ингэдэг юмаа хийе гэсэн энэ хувилбараа сонгож авсан юм. Ер нь энэ карттай юм болох уу, үгүй юу гэдгийг Эрчим хүчний салбарын үйлдвэрүүдийн энэ оны өөрсдийн хөрөнгийн эх үүсвэрээр 10 мянган тоолуур хийхээр тендерээ зарласан хэрэгжүүлж байгаа. Энэ дээр ийм л шалтгаантай байгаа юм. Аливаа зүйл сайн, муу хоёр талтай байгаа юм. Энийг нэлээн сайн судалж үзээд ер нь энийг хэрэглэх нь эргээд бидэнд үр ашиг авчрах биш бүр хар бизнес тал руугаа явж хяналтнаас гарч болзошгүй юмаа гэдэг дээр бид нар асуусан ийм байгаа.

Р.Гаваа: - Энэ техникийн хийсэн юмаа үзсэн, туршсан, зардлын тооцоо байхгүй орж ирж дээ гэж ойлгож болж байна уу. Өөрөөр хэлбэл тодорхой багц тоолуур тавиад хэрэглэгчдийн хэрэглэж байгаа тоолуурыг компьютерээр хянаад энд ийм юм байж байна гээд тэгээд алдагдлынх нь зөрүүгээр бид нар хулгай хийж байна гээд хянах бололцоотойг мэдэж байгаа тийм юм хийж байгаа компани Монголд байгааг мэдэж байгаа. Зөвхөн энэ компаний ажиллагааг дэмжихийн тулд энэ төсөл явж байгаа юм биш үү. Цаана нь техникийн дэвшлийн үүднээс урьдчилсан карт ашиглаад болдог байхад зардлын хувьд илүү шугам шаардахгүй, буцах мэдээллийн шугам шаардахгүй бололцоо байсаар байхад илүү зардал гаргах гээд байгаа юм биш үү гэдэг үүднээс хандаж байгаа юм. Би уг нь техникийн үүднээс өнөөдөр та нар дүгнэлт гаргаад ирсэн харьцуулаад энэ нь ийм байгаа юм, эсвэл хэрэглэвэл ийм байна гэж хэлэх ёстой байсан байх танилцуулган дотор тэр тухай дурдагдаагүй.

Сая Эрчим хүчний удирдах газрын дарга ярьж байх яриан дундаа Амарсайхан гишүүний асуултад хариулж байхад цахим тухай карт хэлэгдсэн учраас аль нь болов уу гэж мэдэх гээд сонирхож байгаа юм. Тийм тодорхой хариулт авч чадахгүй байна шүү дээ. Өөрөөр хэлбэл бид нар ний нуугүй үнэнийг хэлэхэд манай байнгын хороон дээр ч бай, Эдийн засгийн байнгын хороон дээр ч бай хэдэн том тоо ярьж байгаад мөнгөний дүн дээр ярьж байгаад гараа өргөчихнө бодит байдал дээрээ тэр мөнгийг аваад юунд зарагдаж үнэхээр юу болох вэ гэдэг нь тодорхой хэсэг бүлэг хүмүүсүүдийн хувийн эрх ашигт үйлчилдэг юм шиг тийм сэтгэгдэл төрөөд байгаа учраас би энийг ярьж байгаа юм шүү буруу байвал уучлаарай.

Т.Энхтайван: - Тэгэхээр Гаваа гишүүний ярьж байгаа асуудал үнэхээр онцгой анхаарах ёстой асуудал л даа. Бид нар энэ юуг оруулж ирэхдээ зөвхөн тоолуурын техникийн юун дээр мэдээлэл оруулсангүй. Манай Эрчим хүчний удирдах газрын техникийн зөвлөл Дэд бүтцийн яаман дээр олон удаа ярьсан. Дотоодын хөрөнгө оруулалтаар зарлаж байгаа 10 мянган тендерийг бид нар ямар болзолтойгоор зарлах вэ, яаж шалгаруулах вэ гэдэг дээр олон удаа оролцож олон удаа техникийн шийдэл гарсан энэ дээр гарч гарч ер нь энэ бид нар танилцуулгаар явж байгаа шүү дээ. Яг тендерээ зарлахдаа ямар үзүүлэлтүүд тавих вэ гэдгээ дахин нягтална, зөвлөх компаниудаа сонгоно, дараа нь зөвлөх компаниудтайгаа тохирно ингэж байж энд тендер зарлаж явуулна. Тендерийнхээ нөхцөлд ямар нөхцөл оруулах вэ гэхээр зэрэг эцсийн шийдвэр гараагүй гэж үзэж болно.

Хоёр дахь асуудал дээр тодорхой байгууллагыг зээлийн хөрөнгөөр дэмжинэ гэдэг чинь юу гэсэн үг вэ гэж байна. Энэ бол эрчим хүчний салбарын өөрчлөлт, шинэчлэлт, ялангуяа арилжааны хэлбэр, зах зээлийн арилжааны хэлбэрт шилжүүлэх асуудал дээр үндсэндээ бид нар гадаадын орнуудын зөвлөхүүдийг ажиллуулсныг та бүхэн мэдэж байгаа. Ялангуяа хуулийн төсөл дээр гадаад орнуудын өндөр хөгжилтэй орнуудын донор, зөвлөхүүд ажилласан. Энэ олон улсын практик дээр хамгийн оновчтой шийдэл нь Эрчим хүчний зохицуулах газар гэж байдаг юм байна энэ зохицуулах газар бол хэрэглэгч, үйлдвэрлэгчийн тэгш харьцааг хангасан, Засгийн газраас хараат бусаар эрчим хүчний үнэ тарифыг тогтоож байдаг ийм газар байна гэж олон улс оронд байдаг гэж үздэг. Энэ дагуугаа эрчим хүчний зохицуулах газрын шинэ хуулийн дагуу үйл ажиллагаагаа явуулахад нь сургалтын зардал гэдэгт 150 мянган ам.доллар тавьж өгсөн тэрийг манай нөхдүүд энд ирэхдээ танилцуулгад Эрчим хүчний зохицуулах газрын ажиллагаанд дэмжлэг үзүүлэх гэдгээр орж байгаа юм. Яг үг, үсгээрээ бол Эрчим хүчний зохицуулах газрын ажиллагаанд дэмжлэг үзүүлэх гэдгээр орж байгаа юм. Яг үг, үсгээрээ бол Эрчим хүчний зохицуулах газрын мэргэжлийн боловсон хүчний бэлтгэх сургалтад бэлтгэж 150 ам.доллар тавьсан байгаа. Энэ утгаар нь ойлгож болно.

Г.Төртогтох: -Гишүүд асуулт тавьж хариултаа авлаа. Саналаа хэлэх гишүүд саналаа хэлье.

Х.Жекей: -Энэ төсөл Эдийн засгийн байнгын хороо, бусад холбогдох байнгын хороодын хурлаар ороод тэгээд Их Хурлаар орох байх л даа. Ийм юман дээр анхаармаар юм шиг байна. Магадлашгүй ажлын зардал гэдгийг тодруулах хэрэгтэй байна. Өөрөөр хэлбэл иймэрхүү юмнуудын цаана жаахан но-той юм харагдаж байгаа юм шиг санагдаад байна. Хэн ч мэдэхгүй нэг л хэлбэлзэлтэй тийм юм авч үлдээд жаахан тодорхой бус байдлаар батлуулаад гардаг тэр нь цаашаагаа үндсэндээ төслүүдийн далд юм байж байгаа эх үүсвэр нь энэ юм болов уу тийм учраас энэ дээрээ анхаарах хэрэгтэй байна.

Эрчим хүчний зохицуулах газрын ажиллагаанд гэдгийг задлаад бичих хэрэгтэй байна л даа танилцуулга дээр боловсон хүчнийг өөрөөр хэлбэл энэ тоног төхөөрөмжийг хийхэд энэ зохих хэмжээний мэргэжлийн бэлтгэл хангуулах зорилгоор гэдэг юм уу тийм байдлаар нэлээн тодруулах хэрэгтэй байх. Танилцуулгад байна. Урьдчилсан тооцоогоор төсөлд хэрэгжүүлсний дараа нэг жилийн ашиг 4 сая төгрөг гэж. Би энийг аваад үзэж байхад ямар ч байсан 8, 9 жилийн дотор өөрийнхөө өртгийг нөхөөд цаашаагаа ашигтай жилд 4 сая ам.долларын ашигтайгаар ажиллаад ер нь мундаг эх үүсвэртэй юм гарч ирэх нь ээ гэж бодож байсан чинь энэ чинь шал өөр юм байгаа юм байна энийг нэлээн сайн залруулах хэрэгтэй байна. Нарийвчилсан тооцоонуудыг өөр цаашаагаа сайн гаргах хэрэгтэй байна. Ер нь эдийн засгийн болоод цаашдаа улс оронд энэ хэрэгжсэнээрээ ирээдүйд ямар үр дагавар авчирна гэдэг талаас нь нэлээн сайн тооцож үзэх хэрэгтэй байна. Ингээд дараагийн хэлэлцүүлгүүд дээр оруулахад энэ төслийн гэрээг дэмжиж байна.

Р.Амарсайхан: - Жекей гишүүнтэй санал нэг байна. Одоо шинэ журмаар ийм хэмжээний гадаадын зээл тусламж нь Төсвийн болон Эдийн засгийн байнгын хороогоор хэлэлцэгдсэний дараа манай байнгын хороогоор оруулж хэлэлцэх ёстой. Тэгэхээр энэ өмнө хэлэлцэгдсэн учраас эдийн засгийн үр ашгийн асуудал, саяын Жекей гишүүний тавиад байгаа тэр асуудал төдийлөн тодрон үлдээгүй орж батлагдах гэж байна. Тэгэхээр Улсын Их Хурлаар соёрхон батлуулахын өмнө тодорхой эдийн засгийн үр ашгийн талаар зарим мэдээллийг бүх гишүүдэд хүргэхэд хэцүү байгаа бол тодорхой гишүүний хувьд хүргэж тодорхой мэдээллээр хангахыг хүсэж байна.

Нөгөө талаар хуралдаанд оруулж ирж байгаа асуудал шаардлагатай мэдээ материалыг нэлээн бүрэн гүйцэд авч танилцуулж байх нь зүйтэй. Сая тэр үр ашгийн тооцооны асуудал гэж асуухад тооцоогоо орхисон байна гэж ийм байдлаар асуудалд хандаж болохгүй. Өмнө тус байнгын хорооноос добро өгөх тэр үед гишүүдээс гаргасан санал, байнгын хорооноос гаргасан дүгнэлтэд заагдсан тэр зүйлүүдийг гэрээг соёрхон батлах, гарын үсэг зурах үедээ хэрхэн яаж баримталж тэнд яригдсан шийдэхээр тулгамдсан асуудлуудын талаар хөндөгдсөн тэр асуудлыг тухайн гэрээний үед хэрхэн яаж авч үзсэн талаар бас тодорхой ярьж тэр талаар соёрхон батлуулахаар орж ирэх үедээ нэлээн тодорхой танилцуулга тайлбарыг оруулж байх нь зүйтэй гэж үзэж байна. Мөн Их Хурлаар орж ирэх үед ч гэсэн энийг нэмэлт болгож оруулж өгөх нь зүйтэй юм болов уу гэж бодож байна. Ямар ямар асуудал хөндөгдсөн түрүүн ярилаа шүү дээ удирдлагын зардал гэхэд 1.2 тэрбумаар бууруулсан гэж энэ чинь бол тодорхой тохиролцооны үр дүн, энэ талаар ч гэсэн байнгын хорооны дүгнэлтээс оруулж өгөх нь зүйтэй болов уу гэсэн ийм байр суурьтай байна. Ингээд төслийг дэмжиж байна.

Г.Төртогтох: -Гишүүд саналаа хэллээ. Тоолуурыг бүгдийг хэрэглэгчээс аваад хангагчид шилжүүлнэ гэж байгаа. 

Т.Энхтайван: - Өөрсдөө тавих тоолуураа хувь хүнд нь худалдахгүй, хэрэглэгчдэд нь өгөхгүй энэ компаний өөрийн өмч.

Г.Төртогтох: - Одоо байгаа өмчлөгч нараас нь яаж тоолуурыг нь авах юм бэ.

Т.Энхтайван: - Одоо өөр тоолуур тавина шүү дээ.

Г.Төртогтох: - Түрүүн манай байнгын хороогоор, мөн Эдийн засгийн байнгын хороотой хамтраад анхан шатны хэлэлцүүлэг нь хийгээд ер нь энэ гэрээ хэлэлцээг хийе гэдэг зөвшөөрлийг өгсөн. Одоо соёрхон батлуулахаар Их Хуралд энэ шатанд байж байгаа.

Соёрхон батлуулахаар Улсын Их Хурлын чуулганд оруулъя гэж байгаа гишүүд гараа өгнө үү.

100 хувийн саналаар дэмжигдлээ.

Тэгэхээр сая манай оруулж байгаа улсуудад хэлэхэд манай гишүүдийн хэлсэн зүйлд нэлээн анхааралтай хандаарай. Энд байнгын хорооны гишүүд асуулаа, Улсын Их Хурлын чуулган дээр өшөө олон гишүүд нягталж асуух байх тийм учраас саяын хэлсэн үр ашгийн тооцоонууд, түрүүчийн хэлэлцээр хийхийг зөвшөөрөх тэр шатанд байнгын хороодоос гаргаж ирсэн саналууд эргээд асуугдана гэдгийг анхаарч бэлтгэлээ сайн хангахыг та бүхэнд зөвлөх байна.

Энэ өдрийн хуралдаан дууслаа.

Энэ өдрийн хуралдаан 15.10 цагт өндөрлөв.

